
Esplotatutako neska indiar 
baten lekukotasuna

GOGOETA

Manimegalai izena dut. 11 urte nituenean, ehungintzako lantegi batean hasi nintzen lanean. Egunean 8 orduz 
egiten nuen lan, egunero-egunero, eta soilik 20 errupia irabazten nituen egunean (40 euro-zentimo). Nire zeregina 
etengabe oinez aurrera eta atzera ibiltzea zen, hariak txirrikan ondo biltzen ziren kontrolatzeko. Egunero 35 bat 
kilometro egiten nituen oinez. Lantegian, ezin nuen inorekin hitz egin. Lanean behar bezain azkar ez ibiliz gero, 
jo egiten ninduten. Gaixo nengoelako edo beste arrazoiren batengatik egun batean etxean gelditzen banintzen, 
hurrengo egunean nagusiak eguzkitan zutik egonarazten ninduen hainbat orduz. Oso zaila da sufritu dudan guztia 
kontatzea, baina ez neukan beste aukerarik: niri eta nire ahizpei jaten emateko, 3.000 eurrupiako zorra egin zuen 
gure amak (59 euro), eta ordaina eman arte lan egin behar nuen nik.

Indian aritzen den gobernuz kanpoko erakunde baten esku-hartzeari esker, berriro eskolara joaten hasi da Mani-
megalai. Baina antzeko historia asko daude han. Munduan, 5 urtetik 14ra bitarteko 186 milioi haur daude, egunero 
15 orduz lan egiten dutenak. Gehienetan, ez daukate sarbiderik ezta Lehen Hezkuntzan ere. Eta esplotazioaren 
biktimak neskak dira batik bat.

OTOITZA

Jauna, Jainko zuzen eta solidarioa:
Ez utzi, arren, haurrak esplota ditzaten.
Ez utzi inori haurrak lan egitera behartze.
Ez itzazu utzi babesgabe.

Bihur nazazu arduratsuago.
Bete ditzadala nire zereginak,
lagun diezaiedala guraso eta anai-arrebei.
Parte har dezadala ikastetxeko zeregin eta kanpainetan.

Lagun iezadazu, Jauna, 
ahulak defendatzen eta
ezer ez daukatenekin 
daukadana partekatzen.
Ez dezadala jokatu gehiegikeriaz besteekin,
eta izan nadila eskuzabala ikaskideekin. 
Borroka nadila ontasunaren alde.

Papera

GOGOETA

Paper tona bat fabrikatzeko, 16 bat arbola behar dira, eta horietako arbola bakoitzak 20ren bat urte behar ditu 
hazteko. Urtero, Andaluziaren azalera baino bi bider handiagoa den eremu bat desertifikatzen da zuhaitzak moztuz, 
eta eremu horiek ez dira basoberritzen gero.

Espainian, paper-industriek eukalipto eremu handiak landatu dituzte (azkar hazten direlako). Eukaliptoek lurra azido 
bihurtzen dute, eta ingurumen-arazoak eragiten ditu horrek.

Fabrikatutako tona paper bakoitzeko, ur asko erabiltzen da, 200.000 litrotik 700.000 litrora.

Papera birziklatzeak dakartzan onurak

Asko dira papera birziklatzeak ingurumenari dakarzkion onurak:

•	Klima-aldaketa bultzatzen duten berotegi-efektuko gasen igorpenak murrizten ditu, metano-igorpenak saihesten 
baititu eta energia gutxiago erabiltzen baita paperezko hainbat produktu egiteko.

•	Zuntz-hornidura areagotzen du, eta karbonoari eusten laguntzen du horrek.

•	Zabortegietan toki dezente aurrezten da.

•	Energiaren eta uraren kontsumoa murrizten da.

•	Zaborra desegin beharra ere murriztu egiten du (hau da, zabortegira eramateko edo erretzeko beharra murrizten 
du, eta, beraz, CO2 gutxiago ekoizten da.

OTOITZA

Jesus, Jauna:
Natura gauza ona dela jabetu naiz.
Eta zuhaitzak, basoak, ibaiak eta mendiak
behar-beharrezko ditugula.

Zergatik ari gara ona dena suntsitzen?
Zergatik kutsatzen dugu bizitzen laguntzen diguna?
Zergatik soiltzen ditugu basoak?
Zergatik desertifikatzen ditugu lurraldeak?

Lagundu, Jauna,
papera, kaierak, eskolako materiala 
ondo erabiltzen.
Ez dezadala bota erabiltzen dugun 
papera birziklatu gabe.

Irakats iezadazu eraikitzen, ez suntsitzen.
Irakats iezadazu natura zaintzen. 
Kontsumista ez izaten. 
Irakatsi gauza gutxiago erabiltzen. 

Ur-tanta bat izan nahi 
dut

MOTIBAZIOA

Bidaztiak, benetako bidaztiak, badaki bizitzarako zeinen zoragarria eta ezinbestekoa den 
ura.

Ura miragarria da! Txiki-txikia da ur-tanta bat, ikusezina ia, eta, hala ere, zer-nolako handi-
tasuna biltzen duen bere baitan!

Hala esan zuen Ama Teresak: “Egiten duguna ozeanora doan ur-tanta txiki bat baino ez dela sentitzen dugu geure-
gan. Baina ur-tanta hori ozeanoan ez balego, zerbait faltako litzaioke ozeanori, eta ozeanoa bera ez litzateke horren 
ozeano”.

Gutariko bakoitza ur-tanta txiki bat da, bizitza, itxaropena eta alaitasuna daramatzan ur-tanta bat; eta mundu hobe 
baten eraikuntzan laguntzeko gaitasuna du.

Eta zuk, zer ekarpen egin dezakezu zuk, mundua ederragoa, bidezkoagoa, solidarioagoa... izan dadin?

JESUSEN HITZA  (Jn 4, 5-10)

Iritsi zen, bada, Sikar izeneko Samariako hirira. (…) Jesus, bideaz nekaturik, putzu-ertzean eseri zen. Eguerdi in-
gurua zen. (...) Hortan, Samariako emakume bat etorri zen putzura ur bila. Jesusek esan zion: “Emadazu edaten”. 
Orduan, emakume samariarrak esan zion: “Nola zuk, judu izanik, eskatzen didazu edatekoa niri, samariar naizen 
honi?” Jesusek erantzun zion: “Jainkoak ematen duena ezagutuko eta edatekoa nork eskatzen dizun jakingo ba-
zenu, zeuk eskatuko zenioke berari, eta hark ur bizia emango lizuke”.

OTOITZA

Jauna, gose naizenean,
ekar iezadazu norbait janaria behar duena.
Egarri naizenean, ekar iezadazu norbait ura behar duena.
Hotzez nagoenean, bidal iezadazu norbait beroa behar duena.
Denborarik ez dudanean, ekar iezadazu norbait
uneren batean lagun diezaiokedana. 
Norbaitek ni zaintzea behar dudanean, 
bidal iezadazu norbait nik zaintzeko
Gogoan neure burua baino ez dudanean,
lagun iezadazu besteengan pentsatzen. Amen. 

Ez bizi itxurakerietarako

MOTIBAZIOA

Zenbait pertsona itxurakeriak eginez bizi da, ez den hura balitz bezala edo ez daukan hura balu bezala jokatuz. 
Erreala ez den zerbait erreal balitz bezala agertu nahi du. Itxurakeriak eginez bizi da. Ez daukana edukiko balu 
bezala agertzen da jendaurrean.

Ikus dezagun adibide batzuen bidez:

Batzuek, luxuzko objektuak erosten dituzte, diru asko duten itxura egiteko, baina, egiaz, ez dute inolako dirutzarik.

Zenbait neska-mutilek egin dutena puztuta kontatzen dute lagunen aurrean, garrantzitsu sentitzeko, baina egin 
dutena askoz ere gauza xumeagoa izaten da askotan.

Neska-mutil askok, etxeko lanak ez egin arren, egin balute bezala jokatzen dute, irakasleak ezer esan ez diezaien.

Neska-mutil batzuek asko ematen dutela eta solidarioak direla esaten dute besteen aurrean ondo agertzeko, baina, 
askotan, xuhurrak eta berekoiak direla jabetzen gara gero.

Itxurakeriatan ibiltzeak ez du ezertarako balio, ez dio inori laguntzen, ez eta norberari ere. Garrantzi handikoak 
bagina bezala bizitzeak harroputz egiten gaitu. “Gezurrak hanka motza du”, dio esaera zaharrak. Beraz, izan zaitez 
egiatia, hartu zure ekintzen ardura, saia zaitez zintzoa eta zuzena  izaten. 

OTOITZA

Irakats iezadazu maitatzen:

Norbait sufritzen ikusten dudanean, 
Jesus, irakatsi maitatzen.  
Daukadana besteekin partekatzeko aukera dudanean, 
Jesus, irakatsi maitatzen. 
Norbait etsiak jota eta triste aurkitzen dudanean, 
Jesus, irakatsi maitatzen. 
Familian behar nautenean, 
Jesus, irakatsi maitatzen. 
Nire denbora lagunekin pasatzen dudanean, 
Jesus, irakatsi maitatzen. 
Bidegabeko egoerak ikusten ditudanean, 
Jesus, irakatsi maitatzen. 
Irakatsi, nire lagun Jesus, 
besteen alde bizia ematen. 
Ontasunez eta justiziaz jokatzen, 
bakean eta bakea eraikiz bizitzen. 
Irakats iezadazu zuk irakatsitako guztia bizitzen, 
bizi naizen inguruan  
itxaropenaren fruituak eskaintzeko.

Gehiago gutxiago da 

MOTIBAZIOA

Batzuetan, gure gelan, gure etxean, horrenbeste gauza ditugu zaintzeko, jolasteko, kasu egiteko..., non azkenean 
ahaztu egiten baitzaigu bizitzan garrantzi handiena dutenak ez direla gauzak, maite gaituzten eta maite ditugun 
pertsonak baizik: gurasoak, lagunak, ikaskideak...

Garrantzitsuena ez da gauzak pilatzea, gero eta gauza gehiago edukitzea. Horrela bizitzeak geurekoi egiten baikai-
tu, soilik gure buruan pentsatzera eta besteez ahaztera eramaten baikaitu. Gainera, zenbat eta gehiago eduki, 
orduan eta gehiago eduki nahi dut, eta orduan eta gehiago defendatzen dut daukadana. 

Eta horrela jokatzen dugunean, mundu bidegabe bat eraikitzen dugu: batzuek gauza mordoa dute, eta besteek ia 
ezer ez; nik pilatzen dudana beste bati kenduz edo beste norbaiti gauza horiek edukitzeko aukera kenduz pilatzen 
dut. Horrela, mundu desorekatu bat egiten dugu, eta batzuek gero eta gauza gehiago edukitzeko, beste batzuek 
gero eta gutxiago dituzte.

JESUSEN HITZA

“Beste batzuk, berriz «sasi-artea» bezala dira: entzuten dute mezua, baina bizitza honetako ardurak, diru-gosea eta 
bestelako grinak nagusitzen zaizkie eta mezua ito egiten diete, fruiturik gabe utziz”. ( Mk 4, 19)

OTOITZA

•	Propagandak behar ditugunak baina gauza gehiago erostera eraman ez gaitzan, arren, emaguzu indarra.

•	Gure paga, jostailuak, litxarreriak eta dauzkagun gauza guztiak besteei eman eta uztea guretzat horren zaila izan 
ez dadin eskatzen dizugu..

•	Etxean horrenbeste gauza, apetazko gauzak, jostailuak edota behar ez ditugun jantziak, eska ez ditzagun, la-
guntza eskatzen dizugu.

•	Jatekorik ez daukaten eta kalean erdi biluzik dabiltzan ume guztien alde eskatzen dizugu.

•	Elkar gaitzazu guztiok, heldu eta ume, herrialde aberats eta herrialde pobre, munduan dagoen diru guztia parteka 
dezagun eta, horrela, guztiok izan dezagun beharrezkoa duguna eta inork ez dezan besteak baino gehiago eduki

Zergatik birziklatu behar 
dugu?

GOGOETA

Eguneroko bizitzan birziklatu beharra dugula oraindik erabat sinesten ez duzuenoi zenbait datu azaldu nahi dizki-
zuegu, ingurumena babestera bultzatuko baikaitu horrek. Birziklatzeko gonbita egiten diguten arrazoiak dira.

•	Birziklatzen den tona paper bakoitzeko, 17 arbola salbatzen dira, eta 21.000 litro ur aurrezten dira; airearen 
kutsadura murriztu egiten da, eta zabortegietan 2,3 metro kubiko hondakin uztea saihesten da.

•	Beira birziklatuz, beira berria egiteko behar den energiaren % 32 aurrezten da.

•	Birziklatzen den tona beira bakoitzeko, tona bat baliabide salbatzen da. Botila bat birziklatzerakoan aurrezten den 
energiak 100 watteko foku bat argitzen du 4 orduz.

•	Birziklatzen duzu zuk? Zer birziklatzen duzu?

•	Nola bultzatuko zenuke ikaskide bat birziklatzera?

•	Zer ondorio dakartza ez birziklatzeak?

JAINKOAREN HITZA

“Hasieran, Jainkoak zeru-lurrak egin zituen... Eta Jainkoak ona zela ikusi zuen” (Has 1, 1.25)

“Zeure behatzez eratu duzun ortzia eta ezarri dituzun ilargi-izarrak ikusita, zer da gizona, zu hartaz oroitzeko?

Zer gizakia, zu hartaz arduratzeko?” (Sal 8, 3-4)

“Egingo al diozue kasu gaur haren esanari: Ez gogortu bihotzak” (Sal 95, 7 b.8 a)  

OTOITZA

NATURAREN ALDEKO OTOITZA

Aita ona, gauza guztiak sortu  
eta horren mundu ederra eman zeniguna. 
Gizon-emakumeok zuk sortutakoa zaintzen jakin dezagun eskatu nahi dizut.  
Animaliak, basoak... errespeta ditzagula. 
Ez dezagula natura gehiegikeriaz erabili eta ez dezagula kutsatu. 
Ondasun natural ederrak eta galtzear diren espezieak  
defendatzen dituztenen alde eskatu nahi dizut, 
eta mundu garbiago bat izateko lanean ari direnen alde.  
Naturak ematen dizkigun ondasunez gozatzeko aukera 
pertsona guztiek izan dezaten eskatu nahi dizut. 
Ez dadila inor gelditu Zuk eskuzabaltasunez  
guztioi eman zenigun janaririk gabe. 
Aita ona, lagun iezaguzu planeta hau zaintzen  
eta gordetzen, eta naturaren aberastasunak  
guztion artean banatzen, guztion onurarako. 
Hala izan dadila, Jauna!

(Marcelo A. Murúa)


